
Ilulissani imeqarfiup siunissami nunap qeriuaannartup aakkiartuaarnerani 

atuutiinnarsinnaanera qulakkeerneqarsinnaanersoq kiisalu amittorsuup tasia 

imeqarfissatut periarfissatut tulluussinnaanersoq pillugu Naalakkersuisut 

nalunaarusioqqullugit peqquneqarnissaannik Inatsisartut aalajangiiffigisassaattut 

siunnersuut. 

(Inatsisartuni ilaasortaq Aqqalu C. Jerimiassen, Atassut) 

 

Siullermeerneqarnera 

 

Siullermik siunnersuuteqartoq Aqqalu C Jerimiassen Atassut siunnersuutaannut 

pingaaruteqartumut Inuit Ataqatigiit sinnerlugit qutsavigaarput. 
 

Nunarsuatsinni Silaanaap kissatsikkiartornera ilutigalugu nunarsuarmi 
ajornartorsiuteqarpassuit piulernikuusut akornanniippoq nunap qeriuaannartup 

qeriuaannarunnaarnera.  
 

Inuit Ataqatigiinni silap pissusiata allanngoriartorneranut akiuviniarluni nunatta 
suleqataalluartuarnissaa pingaartitaraarput, nunarput issittoq 

kiatsikkaluttuinnarnermik eqqornerlunneqallattaavoq, avannaani 

naliginnaasumik sikusartut naatsorsoruminaallinikuupput piniartunut 
eqqornerluisartunik , kujataani aasat ilaanni panernersuaqartalerpoq ilaatigullu 

sialussuartarluni nunalerinermik inuussutissarsiuteqartunut akornutaasarluni. 
 

Siunnersuuteqartullu Ilulissani imeqarniarnerup ajornartorsiutaaleriartorneranut 
aaqqiissutissanik ujartuinera pissusissamisoorluinnartuusutut 

oqaatigisariaqarparput, isumaqatiginarporlu kingusinaannginnermi 
aaqqiissutissanik nassaartoqartariaqarneranik suliat maannangaaq 

aallartittariaqartoq.  
 

Ilulissani imeqarfiup silap pissusiata allanngoriartorneranik pisumik 
eqqornerlunneqaratarsinnaanera siunnersuuteqartumit nunatta sinneranut 

qanoq eqquinerlussinnaatiginera tikkuarneqarpoq inuit ataqatigiinniilli 
isumaqarpugut  aalisakkanik tunisassiorfeqarneq kisimi eqqornerlunneqarani 



 
aamma takornariaqarnikkut ingerlatsinerup eqqornerlunneqaratarsinnaanera 

periarfissaqartoq imermimmi minguitsumik imigassaqarfiunngitsut 
takornariarfigiuminaapput, taakkuinnaanngillalli Ilulissani innuttaasorpassuit 

imeqarniarnikkut ajornartorsiummik eqqorlunneqannginnissaat maannagaaq 
sulissutigilluarneqartariaqarpoq, tamannali pilersaarusiorluarneqartariaqarpoq. 

 
Naalakkersuisut akissuteqaatiminni ersarissarpaat imermik pilersuineq 

ataatsimut isigalugu sammineqartariaqartutut pingaaruteqartoq oqaatigaat 

tamannalu Inuit Ataqatigiinniit taperserparput.  
 

Nunatsinnimi imeqarniarnikut imermik minguitsumik imersinnaasatsinnik 
qulakkeerinnittumik siunissaq ungasinnerusoq isigalugu pilersaarummik 

pisariaqartitsivugut, tassunga ilutigitillugu pingaartilluguli siunnersuuteqartup 
siunersuutaa Ilulissani imermik pilersorneqarnissamut pilersaarut qanoq 

aningaasalersorneqassanersoq misissuiniarput.  
 

Tamanna tunngavigalugu Naalakkersuisut allannguutissatut siunnersuutaat 
taperserlugu ataatsimiititaliamut suliassanngortipparput 

 
 

 
Qujanaq. 


